
Londrestik ordubetera dago Windsor gaztelua, Europako handienetarikoa; inguruan belardi ederrak daude bisitarientzat. 

Ipuinetakoak bezalakoa 

Amaia Elizondo 

Europako herrialdeetan dauden gaztelu gehienak gune turistikoen zati dira. Baina, bada horietako bat oraindik monarkiaren eskuetan dagoena. Hori Londresko (Ingalaterra) Windsor gaztelua da. Monarkia britainiarrak hainbat eraikin ditu oraindik bere eskuetan. Hala nola Buckingham jauregia eta Edinburgoko (Eskozia) Holyrood jauregia. Windsor gaztelua Europako gaztelurik handienetakoa da, eta horregatik, bisitari askoren arreta pizten du berehala. Gaztelurik zaharrenetakoa ere bada, baina oso ondo dago zaindua. Gainera, inguruan dituen belardiek ere itxura ikusgarria ematen diote. Gaztelu guztiek bezala, artelan ugari gordetzen ditu barrualdeko saloi eta geletan. 

Gilen erregearen aginduz eraiki zuten Windsor gaztelua 1070ean. Ingalaterrak orduan boterea zuen, eta gudetan defenditzeko gaztelu bat egitea erabaki zuen. Hasieran egurrezko ateak eta leihoak zituen, baina urteen poderioz, aldaketa ugari izan ditu gazteluak. 1348an, esaterako, Eduardo III.a erregeak San Jurgi kaperaren eraikuntza agindu zuen barrualdean. Horrez gain, gaztelua handituz joan da urteetan. Barruan liburutegi erraldoi bat dago, eta mota guztietako obrak ditu gordeak. Margolanak ere ez dira urriak Windsorreko geletan. Bertan, artista ezagunen lanak ikus daitezke hormetan. 

Londresko erdigunetik ordubetera dago, autobusean, Windsor gaztelua. Bidean gaztelua mendi tontor baten gainean egongo balitz bezala ikusten da. Eta halaxe da. Mendi tontorrean baino, mendiz inguratuta dago gaztelua. Iritsi baino lehen, Windsor izeneko herrian sartzen da autobusa. Oso herri txikia da, harrizko etxez josia. Ipuinetako herrixka txikia dirudi, baina bukaeran harrizko gaztelu ikaragarria bistaratzen da. Herrian lasaitasuna da nagusi, oso jende gutxi bizi baita bertan. Monarkia britainiarra gazteluaren jabe izateaz gain, herriko lurren jabe ere bada. Beraz, herria bera errege-erreginena dela esan daiteke. 

Barrutik ere, eder 

Gazteluaren zati bat bakarrik dago ikusgai bisitarientzat. Elizabeth II.a hara joaten denean, gaztelua itxita egoten da turistentzat. Dena dela, ez dagoenean gazteluaren barruko aldearen parte bat ikus daiteke. Sarrera ordaindu ostean, bisitariak San Jurgi kapera ikusteko parada izango du. Arkitektura gotikoaren elementuak agerian ditu erakin honek. Asko eta asko kaperarekin erabat harrituta geratzen dira, tamaina handikoa baita. Gainera, San Jurgi kapera monarkiako ezkontzen eta heriotzen toki ere izan da urte askotan. 

Kaperatik irten ostean, gazteluko logela eta saloi batzuk ikus ditzake bisitariak. Horietan guztietan pinturako maisu handien obrak daude. Dekorazioa guztiz zainduta dago, eta ez da detaile txikiena ere falta. Antzinako altzariak daude, baina guztiz eraberrituak. Korridore luzeak ere ugariak dira logela batetik bestera. Bisitari guztiei arreta pizten dien tokia Maria erreginaren panpinen etxetxoa da. Izan ere, etxetxo horretan denetarik dago, hori bai, tamaina txikian. Gazteluan bezala, logela asko daude, baita eskailerak ere. Horiek kiribil formakoak dira, jaisteko zailak diren horietakoak, hain zuzen ere. Turista gehienak etxetxo horri begira jartzen dira, benetako etxe baten kopia baita. 

Gazteluaren inguruan dauden belardiak ere ez dira nolanahikoak. Oso ondo zainduta daude, eta bertan paseo galantak egiteko bidea dago. Dena dela, Windsor gazteluan ere ez da guztia edertasuna izan bere historian. 1992an, sute baten ondorioz, gela gehienak erre egin ziren, baita fatxada zati batzuk ere. Orduan, Ingalaterrako errege-erreginek hura konpontzeko nahiko diru ez zutela aitortu zuten. Hala, Buckingham jauregia ireki zuten turistek bisita zezaten. Han lortutako dirua Windsor gazteluaren konponketak ordaintzeko erabili zuten. Herritarrei ez zitzaien ideia askorik gustatu, eta ekintza kritikatu zuten. Horrez gain, gobernuak dirua ere eman zien errege-erreginei, eta horrek ez zuen herritarren haserrea baretu. 

Urte hartan zenbait berrikuntza egin ziren gazteluaren barrualdean. Erreta geratu ziren logela guztiak eraberritu ziren, baita fatxada ere. Denboraldi batean ostean, Windsor gazteluak betiko itxura hartu zuen, eta berriz ere, turistentzako zabaldu zen. Egun, Londresko tokirik turistikoenetakoa da. Turisten ezinbesteko bisita da Windsor, eta ikusi gabe ezin da alde egin Londrestik. Ipuinetan azaltzen diren gazteluak bezalakoa da, bertan errege eta erreginen arteko istorioak nagusi izan baitira mendeetan. 

Gazteluak, barra-barra 

Askotan hiriburuetako eraikinek protagonismo berezia hartzen dute gida turistikoetan. Baina, horrek ez du esan nahi herrietan ez dagoenik eraikin esanguratsurik. Ingalaterran, adibidez, Londrestik kanpo gaztelu ugari daude estatu osoan. Konderri bakoitzean zenbait gaztelu daude, eta guztiek arkitektura berezia dute, antzinakoa. Zerrenda luzea izan daitekeen arren, horietako batzuen izenak hauek dira: Dover, Oxford, Sheffield, Leeds eta Beeston gazteluak. Windsor bezain ospetsuak ez badira ere, beren xarma dute. 

Leeds gaztelua, esaterako, Kent konderrian dago, Leeds herrian, hain zuzen ere. 1119an eraiki zuen Robert de Crevecoeur arkitektuak. Egun, turismorako prestatuta dagoen gunea da, nahiz eta duela mende batzuk monarkiarena izan. Gazteluaren inguruan 2.400 zuhaitzek osatutako labirintoa dago, naturaren elementuak uztartuz. Argi dago Ingalaterrako txoko gehienetan gazteluak aurki daitezkeela. 
Jauregiak, gazteluak, museoak... bisitatu beharreko toki ugari ditu Londresek: Tower Bridge eta Londresko Britainiar Museoa, esaterako. 

Arkitektura nagusi hirian 

A. Elizondo 

Ingalaterrako hiriburuan, Londresen, ez da arkitektura estilo zehatzik nagusitzen. Orokorrean, hainbat arkitektura mota ikus daitezke, baina eraikin gehienek dute bere garrantzia. Agian pasarte historikoengatik izan daiteke. Izan ere, eraikin asko jauregiak edota museoak dira, hau da, ondare historikoa gordetzen duten tokiak. Hala, bakoitzak bere arkitektura mota du, baina guztiek edertasun berezia dute, gustu handiz eginak baitaude. Hiri osoan ez dago 1666 urtea baino lehenagoko eraikinik. Urte hartan sute handi baten ondorioz, eraikin gehienak suntsituta geratu ziren. Salbuespen bakanetako bat Londresko Dorrea da, baita Tudor estiloko arkitektura duten eraikin batzuk ere. Tudor arkitektura Erdi Aroko estiloari deitzen zaio. 

Arkitektura berezia duten eraikinak aipatzekotan, ezin albo batera utzi Londresko Britainiar Museoa. Han, antzinako objektu ugari gordetzen dituzte. Arrazoi hori dela medio, munduko museorik handienetakoa eta ospetsuenetakoa da. 1759an ireki zuten lehen aldiz, eta urtean bost milioi bisitari baino gehiago jasotzen ditu. Hiriaren erdialdean, berriz, Trafalgar Square plaza dago. 1820 urtean Jurgi IV.a erregeak plaza egiteko agindua eman zuen. Egilea John Nash arkitektua izan zen. Dena dela, egun plazan dagoen arkitektura Charles Barryrena da. Bigarren horrek 1845ean plaza guztia eraberritu zuen, estilo modernoagoa ezarriz. Plazaren erdian, aldiz, Nelsonen zutabea deituriko obra ikus daiteke. 

Plaza albo batera utzita, jauregiak ere ugariak dira Londresen. Horietako bat da Westminster izenekoa. Han biltzen dira parlamentuko kideak. Tamesis ibaiaren ondoan dago, eta eraikin ikusgarria da. Fatxadan estilo gotikoa nabaria da. Urteetan monarkiaren esku egon zen jauregia, baina 1834. urtetik aurrera, eraikin publikoa bihurtu zen. Orduan Charles Berry eta Augustus Pugin arkitektuak izan ziren eraberritzeko lanaren arduradunak. Estilo neogotikoaren elementuak erabili zituzten jauregirako. 

Beste elementu arkitektoniko garrantzitsuak Londresko zubiak dira. Apainduraz jositako zubiek dotorezia ematen diote hiriari. Hala gertatzen da Tower Bridge zubiarekin. Londresko Dorretik gertu dago eta 1894an eraiki zuen Horace Jones arkitektuak. Gauez irudi bikaina ematen du, zubiak duen argiztapenari esker. Londresen eraikin, zubi, plaza, eta leku ugari daude bisitatzeko. Guztiek badute zer eskainia. Edertasuna, behintzat, ez zaie falta. 

